	Татарстан Республикасы Дәүләт Советы

мәгълүмат бюллетене


	Парламент хәбәрләре
	Парламентские вести


	Информационный бюллетень

 Государственного Совета Республики Татарстан 

	   
	2018 елның мае   


КАЗАН, 2018 ел
● 3 майда көнне киң җәмәгатьчелек Г.Тукай исемендәге Татар дәүләт филармониясендә “Ватаным Татарстан” газетасының 100 еллык юбилеен билгеләп үтте. Юбилей кичәсе хәйрия концерты итеп оештырылган иде.
Бүгенге кебек дөнья куабыз дип кабаланып яшәгән, кулдан кесә телефоны-гаджетлар төш​мә​гән заманда да газетаның тот​кан урыны, үз абруе бар. Бәй​рәм​дә катнашучылар моңа та​гын бер кат инанды. Заманасы шундый дигәннән, техник яңа​лык​лар әлеге кичәгә дә үтеп кергән иде. Татарстан Президенты Рөс​тәм Миңнеханов, Татарстан Дәү​ләт Киңәшчесе Минтимер Шәй​миев, Татарстан Дәүләт Советы Рәисе Фәрит Мөхәммәтшин кот​лау сүзләрен сәхнә түрендәге зур экран аша җиткерде. “Рес​публика җитәкчелегендә күп ел​лар эшләү дәверендә без сез​нең белән һәрчак эшлекле һәм та​ләпчән мөнәсәбәттә булдык. Һәр көнне иртән матбугат укуны та​тарча газета-журналлардан баш​​лыйм. Алар арасында иң беренчесе – “Ватаным Татар​стан” газетасы. Аның эчтәлеге белән танышам. Бу инде – минем яшь чаклардан ук гадәтемә кер​гән гамәл. Бүген дә, фикер​дәшләр булып, сезнең белән гел янәшә атлыйбыз. Үзара теләк​тәшлек өчен бик зур рәхмәт. Алга таба бердәм булып хез​мәт итәргә язсын”, – диде Татар​станның беренче Президенты.

"Ватаным Татарстан" битләрендә республиканың йөз еллык иң тулы һәм төгәл тарихы саклана,  – диде үз котлавында Татарстан парламенты башлыгы Фәрит Мөхәммәтшин,  –  Газетаны чыгаруда төрле елларда халкыбызның талантлы язучылары Галиәскар Камал, Галимҗан Ибраһимов, Хәсән Туфан, Муса Җәлил, Мөхәммәт Садри, Нури Арсланов, Фәтхи Бурнашлар эшләгән. Алар безгә бик кыйммәтле мирас калдырганнар. Мин "Ватаным Татарстан"да эшләүче һәр кешегә  киләчәктә  дә  газетаның абруен һәм традицияләрен саклап калу өчен намус белән хезмәт итүен  телим".

Тормышта басма матбугат​ның тоткан урыны, аның әһә​мияте турында Татарстан Дәүләт Советы Рәисе урынбасары, Татарстан Журналистлар берлеге җитәкчесе Римма Ратникова сөйләде. “Татарча газеталар чыга башлаганнан бирле, алар алдына куелган максатлар барыбызга да билгеле. Басма матбугат агитатор, пропаганда алып баручы һәм оештыручы вазифасын башкарырга тиеш булган. Оештыручы вазифасын, милләтне үз тирәсенә җыю бурычын “Ватаным Татарстан” газетасы бүген дә бик матур итеп башкара. Ул – чыннан да, халыкчан газета. Ре​дакциягә бик күп хатлар килә. Хат ташучы газета​ның берәр санын китереп җиткер​мәсә дә, шунда ук зар белдерәләр. Рәхмәт хатлары да күп килә. Мондый хәл бөтен редакцияләрдә дә юк. Хәзер әлеге традиция юкка чыга башлады. Ә “Ватаным Татарстан”​га халык  бик ышана. “Каян белдегез соң бу хакта?” – дип сорагач: “Ватаным Татарстан”да язылган иде”, – дип җавап биргән​нәрен үзем дә ишеткәнем бар. Әлеге басма канун дәрәҗәсендә кабул ителә. “Ватаным Татарс​тан”​да үткен каләмле, сәләтле журналистлар эшли. Газета нәкъ шундый булырга тиеш. Кыю, халык мәнфәгатьләрен яклаучы басма ул. Соңгы вакытта бүгенге кебек интернет заманында газеталар калмаячак, дигән фикер​ләр дә ишетергә туры килә. Минемчә, алай түгел ул. Халык тормышын тирән​тен аңлаучы, аларның мәнфәгать​ләрен яклаучы газета мәңге яшәя​чәк”, – дип бәяләде эшебезне Римма Ратникова.

Римма Ратникова "Ватаным Татарстан"да күп еллар хезмәт куйган хезмәткәрләргә Дәүләт Советы Рәисенең Рәхмәт хатларын тапшырды.
● 4 майда  Г.Камал исемендәге Татар дәүләт Академия театрында киң җәмәгатьчелек катнашында Татарстанның халык язучысы, Габдулла Тукай премиясе лауреаты, җәмәгать эшлеклесе Рабит Мөхлис улы Батулланың 80 яшьлек юбилее билгеләп үтелде. 
Юбилярны Татарстан Президенты Рөстәм Миңнеханов, Татарстан Дәүләт киңәшчесе Минтимер Шәймиев исеменнән Татарстан Дәүләт Советы Рәисе Фәрит Мөхәммәтшин котлады һәм "Татарстан Республикасы каршындагы казанышлары өчен" орден медален тапшырды.

"Сез –  бөтен гомерегезне туган халкына хезмәт итүгә багышлаган олы әдип. Төрле жанрлардан торган бай һәм тирән мәгънәле иҗатыгыз зур ихтирамга лаек. Сез язучы буларак, татар тарихын барлауга күп көч куйдыгыз. Милләтнең, бөек шәхесләрнең язмышын чагылдырган “Сөембикә” һәм башка әсәрләрегез Татарстанның Тукай премиясенә лаек булды", - диде үз чыгышында Фәрит Мөхәммәтшин.

Татарстан парламенты башлыгы Рабит Батулланың танылган режиссер, сценарийлар авторы, телевидениеда тапшырулар алып баручы буларак та уңыш казануын искәртте. “Коръән” тәфсирегез дә халык арасында киң таралды, диде ул.

"Сезне һәрвакыт милләт язмышы, туган телебез, аның киләчәге борчый. Әйткән сүзегез зирәк, тирән фикерле киңәшләрегез һәрвакыт урынлы булды. Дәүләт Советы язучылар белән һәрвакыт аралашып яши", - диде ул.

Парламент башлыгы Рабит Батулланың улы Нурбәкнең "Алтын битлек" театр премиясе алуын да искәртеп үтте. "Алма агачыннан ерак төшми, диләр халыкта. Милләт горурлыгы булырлык уллар үстердегез, Нурбәк белән Байбулатны халык белә. Менә әле генә Нурбәк заманча балет номинациясендә “Алтын битлек” премиясен алып, һәммәбезне куандырды", - дип, аңа киләчәктә дә зур уңышлар теләде. 

Фәрит Мөхәммәтшин юбилярның гомер юлдашы Рузия ханымны да бүгенге бәйрәм белән котлады һәм бу гаиләгә лаеклы уллар үстергән өчен тагын бер кат рәхмәт белдерде.

● 5 майда Татарстан Дәүләт Советы депутатлары һәм Аппараты хезмәткәрләре, шулай ук “Бердәм Россия” партиясе төбәк бүлеге башкарма комитеты әгъзалары шәһәр өмәсендә катнашты. Алар Казан үзәгендәге Лядской бакчасы территориясен чүптән арындырдылар.
Территорияне чистартырга керешкәнче, волонтерлар өмәгә җыелучылар өчен иртәнге зарядка үткәрде. Кояшлы көн һәм совет елларындагы җырлар күтәренке кәеф белән эшләргә сәбәп булды. Иртәнге 10да күмәк көч белән 600 капчыктан артык яфрак һәм чүп җыйдылар.

Татарстан Дәүләт Советы рәисе урынбасары Римма Ратникова: "Өмәдә катнашу – гадәти эш, яши торган территорияне тәртипкә китерергә кирәк", – дип билгеләп үтте.

“Без 2014 елдан башлап Лядской паркында шефлык итәбез. Бу вакыт эчендә, шулай ук территорияләрне төзекләндерү буенча президент программасы кысаларында, парк үзгәреш кичерде. Биредә матур фонтан барлыкка килде, балалар һәм спорт мәйданчыкларында һәрвакыт кеше күп. Бу җәмәгать киңлегенә ихтыяҗ булуы, шулай ук республикалыларның актив яшәү рәвеше алып барулары турында сөйли”, – дип билгеләп үтте ул.

Ратникова совет чорында узган өмәләр турында искә төшерде. “Ул вакытта өмәләргә бик күп кеше чыга иде, ә хәзер аңлы гражданнар гына чыга», – дип ассызыклады Татарстан Дәүләт Советы рәисе урынбасары.

Аның сүзләренчә, парк территориясендә махсус урналар һәм контейнер урнаштырылган, әмма кайбер кешеләр җиргә чүп ташлауны дәвам итә. “Тәрбия эшләрен көчәйтү зарур. Чистарткан җирдә түгел, ә чүпләмәгән урында чиста», – диде ул.

Моннан тыш, өмә кысаларында парк территориясендә “Георгий тасмасы” акциясе узды

● 7 майда Казанда Бөек Ватан сугышында Җиңүнең 73 еллыгы уңаеннан студентлар һәм Татарстан милли-мәдәни мохтариятләренең яшь вәкилләре М.Горький исемендәге Үзәк мәдәният һәм ял паркындагы Билгесез солдат һәйкәленә чәчәкләр куйды. Акциядә Татарстан Дәүләт Советы Рәисе Фәрит Мөхәммәтшин да катнашты.
Бөек Ватан сугышында Җиңүнең 73 еллыгы алдыннан митингта катнашучылар фашизмга каршы көрәштә яу кырында ятып калган солдатларны бер минут тынлык белән искә алды. Россия һәм Татарстан гимннары яңгырады.

Татарстан халыклар Ассамблеясы рәисе Фәрит Мөхәммәтшин, акциядә катнашучыларга мөрәҗәгать итеп, якынлашып килүче Җиңү бәйрәме белән котлады. «Узган еллардагы кебек үк, Татарстан халыклар Ассамблеясының яшьләр бүлеге вәкилләре, студентлар яу кырында ятып калган солдатлар, тылда алны-ялны белми эшләгән, Җиңү таңын якынайткан фидакарьләрне тирән хөрмәт белән искә ала, аларга чәчәкләр китерә, – диде ул. – Без бүген илебез гражданнарын гына түгел, фашизмга каршы көрәшкән партнерларыбызны да искә алабыз».

Парламент башлыгы Татарстанның әлеге Җиңүгә гаять зур өлеш кертүен билгеләп үтте. «Республика халкының дүрттән бере диярлек сугышка киткән. Калганары – өлкәннәр, хатын-кызлар, яшьләр – басуларда һәм фермаларда, сәнәгать предприятиеләрендә эшләгән. Кызганыч ки, Татарстанда 350 меңгә якын кеше сугыштан әйләнеп кайтмаган, яу кырында ятып калган», - дип искәртте ул.

Акция ахырында милли-мәдәни мохтарият вәкилләре төрле телләрдә сугышка багышланган шигырьләр укыды. 

● 9 майда Җиңү көнендә, Татарстан Республикасы Дәүләт Советы Рәисе Фәрит Мөхәммәтшин, парламент һәм Казан шәһәр Думасы депутатлары, Хисап палатасы әгъзалары, “Бердәм Россия” партиясе әгъзалары һәм җәмәгать оешмалары вәкилләре, Татарстан Республикасы Дәүләт Советы Аппараты хезмәткәрләре Азат итүче Солдат һәйкәленә, шулай ук сугыш вакытында Казан госпитальләрендә үлеп калган һәм Архангельский зиратында җирләнгән чит ил сугышчылары хөрмәтенә куелган истәлек билгесенә веноклар һәм чәчәкләр салдылар.
Гадәттә, бу чара тантана озак бармый, әмма аның әһәмияте искиткеч зур. Чарада Россия һәм Татарстан гимннары яңгырады, залп бирелде, хәрби оркестр уйнады.

"Бүген  Россия Федерациясенең барлык төбәкләрендә  без ветераннарны хөрмәтлибез, сугышта һәлак булганнарны һәм Җиңү көнен якынайткан барлык фидәкәрләрне искә алабыз, – диде Фәрит Мөхәммәтшин  журналистлар белән аралашу барышында,  –  әлеге канлы сугыштан соң инде 73 ел вакыт узган, әмма  күңелләрдәге авырту хисе югалмый, Ватаныбызны саклаучылар  алдында бурычыбыз арта гына бара кебек. Мин бу хисләрнең буыннан-буынга тапшырылуын күреп куанам".

Шул ук вакытта праламент башлыгын бүгенге көн яшьләренең  әлеге вакыйгалар турында аз белүе сагайта.  «Бүгенге чаралар, Мәскәүдә сугыш һәм  тыл ветераннары катнашуында уза торган парад бу истәлекләрне сакларга ярдәм итә"  – дип басым ясады ул.

"Бүген Беренче бөтендөнья сугышы турында да аз беләләр,  – дип дәвам итте Фәрит Мөхәммәтшин,  – тарихка кайтырга, булып узган вакыйгаларга кагылышлы фактларны бөртекләп җыярга кирәк.  Бер генә мисал китерәм, патша Россиясендә батырлык күрсәткән мөселманнар өчен ярымай төшерелгән махсус билге булган, чөнки аларга тәре тагарга ярамаган. Мондый нечкәлекләр  төрле диндәге кешеләрне үзара якынайткан".

Шулай ук Фәрит Мөхәммәтшин һәм Дәүләт Советы депутатлары “Аналар һәм тол хатыннар” монументына чәчәкләр салды, Җиңү парадында һәм "Үлемсез полк" йөрешендә катнашты.

● 9 майда Татарстанга өч көнлек сәфәр белән Ислам хезмәттәшлеге оешмасы Генераль Cекретаре Йосыф бин Әхмәд Әл Үсәймин килде. “Казан” халыкара аэропортында кунакны Татарстан Республикасы Президенты Рөстәм Миңнеханов һәм Татарстан Республикасы Дәүләт Советы Рәисе Фәрит Мөхәммәтшин каршы алды.
 Казанда эш сәфәре кысаларында Йосыф бин Әхмәд Әл Үсәймин “Россия – Ислам дөньясы: KazanSummit” X халыкара икътисади саммит чараларында катнашачак. Саммит иртәгә, 2018 елның 10 маенда эшли башлаячак.
Шулай ук кунакның Татарстан Республикасы Президенты Рөстәм Миңнеханов һәм Татарстан Республикасы мөселманнары Диния нәзарәте рәисе, мөфти Камил хәзрәт Сәмигуллин белән очрашуы планлаштырылган. Моннан тыш, Йосыф бин Әхмәд Әл Үсәймин күрмәүчеләр өчен тернәкләндерү үзәге булган “Ярдәм” мәчетендә, Казан Кремлендә һәм борынгы Болгар шәһәрендә булырга җыена.

● 9 майда Дәүләт Советы Рәисе Фәрит Мөхәммәтшин "Үлемсез полк" акциясендә катнашты. Маршка ул улы һәм оныклары белән чыкты. Алар бу чарага сугышта катнашкан туганнарның портретларын алып чыктылар - өлкән сержант Мөхәммәтшин Хайрулла Динкәй улы, капитаннар Хуҗин Әкърәм Хаҗи улы һәм Гыйззәтуллин Нурулла Гыйззәтулла улы. Казанда "Үлемсез полк"ны Татарстанның Президенты Рөстәм Миңнеханов җитәкләде.


Казанда "Үлемсез полк"ка 130 меннәң артык кеше кушылды. Акция катнашучылары сугыш еллары җырлары белән шәһәрнең  Карл Маркс, Лобачевский  һәм Кремль урамнары аша уздылар.  Марш Менъеллык мәйданында зур бәйрәм концерты белән тәмамланды. Маршрутның озынлыгы ике километрдан артык булды. Казаннан тыш, "Үлемсез полк" барлык республиканың шәһәрендә һәм районнарында узды.

● 10 майда Казанда «Россия – Ислам дөньясы: Kazansummit» X Халыкара икътисади саммиты ачылды, ул 12 майга кадәр дәвам итә. Форумның ачылыш тантанасында Дәүләт Советы Рәисе Фәрит Мөхәммәтшин катнашты. Пленар утырышка кадәр ул Ислам хезмәттәшлеге оешмасы Генераль секретаре Йосыф бин Әхмәд Әл Үсәймин белән RUSSIA HALAL EXPO хәләл индустриясе Халыкара күргәзмәсен карады.
Саммитның пленар утырышы Татарстан мөселманнары Диния назәрәте  рәисе, мөфти Камил хәзрәт Сәмигуллинның дога укуы белән башланып китте.

Утырышны ачып, Рөстәм Миңнеханов Россия Президенты Владимир Путинның Казан саммитында катнашучыларны һәм оештыручыларны сәламләү сүзен укыды. Илбашы ассызыклаганча, Россия саммитта катнашучы илләрнең халыкара икътисадый мөнәсәбәтләрнең гаделлек, тигезлек һәм үзара файдалы булуга нигезләнүен хуплый.

"Илебез һәм ислам дөньясы илләре белән конструктив партнерлык мөнәсәбәтләрен алга таба да үстерү яклы булуыбызны раслыйсы килә, – диелгән телеграммада. – Әлеге контекстта без Татарстан Республикасы Президенты Рөстәм Миңнеханов җитәкчелегендәге "Россия - Ислам дөньясы" стратегик күзаллау төркеме эшенә аеруча игътибар итәбез". 

Рөстәм Миңнеханов үз чыгышында билгеләгәнчә, Казан Россия һәм аның төбәкләренең мөселман илләре белән икътисадый хезмәттәшлеген киңәйтүгә берләштерүче мәйдан булып тора. 

Ул ассызыклаганча, әлеге эштә РФ Президенты Владимир Путин бик ярдәм итә, илебез белән ислам дөньясы арасындагы мөнәсәбәтләрне ныгытуга аеруча игътибар белән карый. ТР Президенты шулай ук Россия Хөкүмәте, Федерация Советы, Дәүләт Думасы, РФ Тышкы эшләр министрлыгы һәм форумны оештыруда ярдәм иткән партнерларга рәхмәтен белдерде. 

"Татарстан бүген мөселман өммәте дөньясына тәрәзә ролен үти. Республикабыз – илебезнең алдынгы, сәнәгате үскән, инновацион төбәкләренең берсе һәм мөселман компанияләре, инвесторлары белән багланышлар өлкәсендә әйдәп баручы төбәк", - диде Рөстәм Миңнеханов. 

Аның сүзләренчә, KazanSummit форумында 50дән артык ил вәкиле катнаша. Былтыргы саммиттан бирле мөселман илләре белән ислам финанслары һәм хәләл индустрия өлкәсендә хезмәттәшлек эше актив рәвештә дәвам ителде. "Соңгы бер елда күп санлы очрашулар узды. Уртак икътисадый проектлар буенча килешүләргә ирешеп булды. Болгар ислам академиясе ачылды. Хәләл индустрияне үстерү буенча эш төркеме төзелде. Россиядә партнерлык банкингы һәм шуңа бәйле финанс хезмәт күрсәтү буенча юл картасы гамәлгә ашырыла", - диде Татарстан Президенты. 

Рөстәм Миңнеханов искәрткәнчә, бүгенге саммитның үзәк темасы – хәләл тормыш рәвеше. "Хәләл – ул азык-төлек һәм хезмәт күрсәтү генә түгел, ә сыйфатлылык билгесе булуын күрсәтәсебез килә. Бу инвестицияләр өчен бик тиз үсеп баручы өлкә, - дип билгеләде ТР Президенты. - Алдынгы дөнья компанияләре мөселман базарларында бизнеслары өчен үсеш мөмкинлеген күрә. Әлеге тенденцияләрне икътисадый стратегияләрдә исәпкә алырга кирәк". 

Рөстәм Миңнеханов билгеләгәнчә, Татарстан форум кысаларында партнерлык финанславын гамәлгә кертү тәҗрибәсен күрсәтергә, үсеш мөмкинлекләре турында сөйләшергә әзер. 

Пленар утырышта шулай ук Ислам хезмәттәшлеге оешмасы Генераль секретаре Йосыф бин Әхмәд Әл Үсәймин, ТР Дәүләт Киңәшчесе Минтимер Шәймиев, Казахстан Республикасы Премьер-министры урынбасары Ерболат Досаев, Россия тышкы эшләр министры урынбасары Михаил Богданов, Ислам үсеш банкы төркеме вице-президенты Закир Икбал һәм башкалар катнашты. 

● 11 май
Ислам дөньясын күпмилләтле Россия белән якынайтуда Татарстан бөек миссия башкара. Бу хакта бүген Казан федераль универститетында студентлар белән очрашуда Татарстан Дәүләт Советы Рәисе Фәрит Мөхәммәтшин белдерде.
КФУның Халыкара мөнәсәбәтләр һәм көнчыгышны өйрәнү институтында Ислам хезмәттәшлеге оешмасының генераль секретаре Юсеф Аль-Осеймин студентлар белән очрашты. Чарада республика парламенты башлыгы да катнашты.

“Тормыш үзе безгә ислам дөньясы белән якынаерга этәргеч бирә. Бүген Россиядә 20 миллионнан артык мөселман яши. Без бер-беребезгә якынайдык, һәм безгә хезмәттәшлек итәргә кирәклеген, якынаю өчен нокталар табарга кирәклеген аңлау, үз нәтиҗәләрен бирә. Татарстан - Россиядә үзенчәлекле миссиягә ия булган республика. Бездә яшәүче барлык халыкның 54 проценты – мөселман, икенче өлеше – православие дине вәкилләре. Төрле диндәге, мәдәнияттәге, телдәге кешеләргә уңай мөнәсәбәт булдыру миссиясе безнең республикада эшләнелә. 10нчы KazanSummit моның мөмкин икәнен раслады. Бу бөек миссияне без намус белән башкарабыз”, - дип сөйләде Фәрит Мөхәммәтшин.

Ул, “Хәләл” проекты аркылы ислам хезмәттәшлеген оештыру мөмкинлеген ачтым”, дип билгеләп үтте. “Без барыбыз да хәләлнең мөселман ризыгы икәнен аңладык. ОИС генераль секретаре безнең өчен хәләлне яшәү рәвешендә, сәламәт ризыкта, гаиләдәге һәм җәмгыятьтәге мөнәсәбәтләрдә, спортта ачты. Һәм бүген бу программа күпләрнең йөрәген яулый, хәтта мөселман динендә булмаганнарның да. Бу дини проект түгел. Мин хәзер әлеге традицияләрне саклаучы бу оешмага тагын да хөрмәт белән карый башладым. Яңа традицияләрне йөртүче буларак, шул исәптән, ислам дөньясы белән мөнәсәбәтләрдә дә, Татарстан зур Россия өчен бөек миссиясен башкара”, - дип билгеләп үтте Дәүләт Советы Рәисе. 

● 12 майда Чабаксарда Татарстан һәм Чувашия парламентлары вәкилләре катнашында "Халык сәнгать һөнәрчелеген саклап калу һәм үстерү” дигән темага түгәрәк өстәл утырышы узды. Чарада катнашучыларны Татарстан ягыннан – Дәүләт Советы Рәисе урынбасары Римма Ратникова, профиль комитет рәисләре Разил Вәлиев һәм Марат Галиев, Чувашия ягыннан – Дәүләт Советы Рәисе Валерий Филимонов, Министрлар Кабинеты Рәисе урынбасары - республика башлыгының администрация җитәкчесе Юрий Васильев сәламләде.
Пленар утырышка кәдәр чарада катнашучылар Чуваш чигешләре музенда булдылар. 1100 чигешле халык исемен алган чувашларның чигү мәдәнияте бик борынгыдан килә һәм зур мәгънәгә ия. Гомумән, бу музейда төрле чорларга караган кием үрнәкләре, бизәнү әйберләре зур урын алган. Музей залларнының берсендә ике республиканың  сәнгать һөнәрчелеге үрнәкләреннән торган күргәзмә дә оештырылган иде.

"Кызганычка каршы совет чорында  халык сәнгать һөнәрчелеге бик арткы планда калды, гомумән, юкка чыга язды , – диде ТР Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев күргәзмә белән танышканнан соң, –  сәнгать һөнәрчелек үрнәкләре татар, чуваш авылларында гына сакланып калды.  Безгә килгән кунакларга истәлеккә бүләк итәрдәй сувенерларыбыз да юк иде, Мәскәүгә чәкчәк белән түбәтәйдән гаире алып барырлык әйберебез дә булмады. Чит илгә чыксак хәйраннар кала идек, аеруча –Төркиядә. Аларда кибеткә керсәң кая карарга белмисең – милли сувенирларының исәбе-хисабы юк.  Безнең алда халыкның юкка чыга язган милли хәзинәләрен эзләп табу, яңарту, үстерү бурычы тора. Күршеләр белән  бу хакта сөйләшергә теләвебезнең максаты да шул".  Разил Вәлиев сәнгать һәнәрчелеге тармагын саклау һәм үстерүнең  халыкның исән калу-калмавы белән туры багланышта булуына басым ясады.

"Бүген чуваш халкының осталыгын, мәдәни ядкарьләрен күрдек. Шул мәдәни мирасны саклап калу - безнең төп бурычыбыз. Республикага килгән кунакларга һәйкәл генә күрсәтеп йөреп булмый. Халыкның йөзен, тормыш-көнкүрешен күрсәтер өчен, кул эшләнмәләре белән шөгыльләнүче осталар, "Осталар шәһәрчеге", кул эшләнмәләре күргәзмәләре, сату нокталары кирәк. Шул очракта гына үзебезне Россия күләмендә таныта алабыз", - диде Казан дәүләт мәдәният һәм сәнгать университеты проректоры, тарих фәннәре докторы, профессор, шәһәр төзелеше һәм архитектура һәйкәлләрен саклау буенча ЮНЕСКО кафедрасының Идел буе бүлеге җитәкчесе Рафаэль Вәлиев.

Кунаклар Чабаксар сәнгать училищесында булып яшь буынны һөнәри осталыкка өйрәтү серләре белән дә таныштылар.  

Пленар утырышта исә сүз халыкларның  сәнгать  һөнәрчелеген бүгенге көндә ничек торгызу, саклап калу һәм үстерү турында барды.

"Тәҗрибә туплап һәм фикер алышулар өчен мондый очрашулар кирәк. Кызганыч, бүгенгә кадәр мәдәни мирасны саклап калу, сәнгать һөнәрчелекне үстерү юллары хәл ителмәгән. Халык һөнәрчелеге һәм кәсепчелеге - бүген популярлаштыруга гына түгел, ә дәүләт тарафыннан саклануга да мохтаҗ. Татарстаннан өйрәнәсе әйберләр күп, шуңа күрә аралашып эшләргә кирәк", - диде ЧР Дәүләт Советы Рәисе Валерий Филимонов.

Татарстан парламенты башлыгы урынбасары Римма Ратникова исә  бу мәсьәләнең берничә ел элек Россиянең Федерация Советында күтәрелүен белдерде. "Кызганычка каршы,  ул вакытта сүз нигездә  рус милли сәнгать һәнәрчелеген торгызу, шул юнәлештә эшләүче предприятиеләргә  ярдәм итү турында барды. Башка халыкларның сәнгать һөнәрчелеге мисалында нибары Дагстан гына искә алынды, – диде ул, – Дагстан келәмнәренең даны бөтен дөньяга танылган.  Безгә – милли республикаларга бу нисбәттән үзебезгә  күбрәк эшләргә кирәк.  Телебезне, мәдәниятебезне, гореф-гадәтләребезне бездән башка кем дә якламаячак?! Татарстанда бу эшләр белән, нигездә, Мәдәният министрлыгы шөгыльләнә. Без керем алудан битәр,  бу юнәлешнең мәдәни һәм әхлакый ягына күбрәк игътибар бирәбез. Әмма аңа икътисади яктан  якын килү дә  бүгенге көндә бик ярашлы булыр иде. Чөнки республикада туристлар агымы арта, торак төзелешләре зур куәт белән бара".

Римма Ратникованың фикерен дәвам итеп ТР Дәүләт Советының Икътисад, инвестицияләр һәм эшкуарлык комитеты рәисе Марат Галиев безнең илдә туризмның  әле җәелә генә башлавын һәм бу тармакта аз гына да  хилафлык булган очракта да тискәре нәтиҗәләр булуын әйтте. "Халык сәнгать һәнәрчелеген икътисадтан башка кару мөмкин түгел, – диде ул,  – Дөньяда халык тиклем халыкларның юкка чыгу фактлары бар. Бу юнәлештә бизнес модель булдыру өстендә эшләргә кирәк".

Һәр ике яктан тыңланган чыгышлар һәм фикер алышулардан соң бу тармакка бүгенге көндә аеруча игътибар кирәк, дигән фикергә киленде. Халык сәнгать һөнәрчелеген торгызуга, үстерүгә заманча фән  һәм техника казанышларын җәлеп итү зарур. Киләчәктә бу юнәлеш  киңәеп үзененең сәнгать, әхлакый һәм тәрбияви бурычын үтәр дигән өмет бар.

Халык сәнгать һөнәрчелеге белән шөгыльләнүчеләр  финанс ресурсларының җитмәвеннән зарлана. Бу юнәлештә эшләүчеләрнең уртача хезмәт хакы  төбәк күләмендәге хезмәт хакыннан күпкә түбән.  Бу нисбәттән аларга ярдәм итүнең төрле формаларын булдырырга кирәк, дигән фикергә киленде.

Контрафактның  бик нык артуы намуслы җитештерүчеләрнең кесәсенә суга. Оригиналдан ерак торган арзанлы товарларның күпләп читтән кертелүенә юл куймас өчен  бердәм мәгълүмати система булдыру сорала.

Халык сәнгать һөнәрчелегенә кадрлар туплау, әзерләүгә кагылышлы  мәсьәлә дә уңай чишелеш көтә.

Әмма, барыннан да бигрәк, чарада катнашучыларны кайбер төр һөнәрчелекнең гомумән юкка чыгуы борчый. Осталар юк, үрнәкләр дә азаеп бара. Бу мәсьәләне дә дәүләт югарылыгында хәл итү зарур.

Чара  ахырында һөнәрчелек белән шөгыльләнүче осталарга булышлык итү, ике республика арасында дустанә мөнәсәбәт урнаштыру, милли-мәдәни мирасны саклап калу, яшь буында рухи-әхлакый һәм ватанпәрвәрлек хисе тәрбияләүгә йөз тоткан тәкъдимнәр кабул ителде.

● 12 майда Казанга Россия Куркынычсызлык Советы Сәркатибе Николай Патрушев эшлекле сәфәр белән килде."Казан" халыкара аэропортында аны Татарстан Республикасы Дәүләт Советы Рәисе Фәрит Мөхәммәтшин, Татарстан Куркынычсызлык Советы Сәркатибе Айрат Шәфигуллин, Бөтенроссия волейбол федерациясе президенты Станислав Шевченко һәм башка рәсми затлар каршылады. 
Эшлекле сәфәр кысаларында Николай Патрушев берничә очрашу уздыруны планлаштыра.

Моннан тыш, Россия Куркынычсызлык Советы сәркатибе Казанда “Баскет-холл”да узачак волейбол буенча Чемпионнар лигасының “Дүрт җиңүче финалы” матчын карарга җыена.

Николай Патрушев шактый еллар Бөтенроссия волейбол федерациясен җитәкләгән кеше, бүгенге көндә Бөтенроссия волейбол федерациясе күзәтчелек советы рәисе булып тора.

● 15 майда Бюджет, салымнар һәм финанс комитеты утырышында депутатлар Татарстанның 2017 елгы һәм агымдагы елның беренче кварталы бюджетлары үтәлешен тикшерделәр. Утырышта Дәүләт Советы Рәисе урынбасары Юрий Камалтынов катнашты.
"2017 елда ТР бюджеты үтәлеше турында" закон проектын комитет әгъзалары игътибарына ТР Финанс министры Радик Гайзәтуллин тәкъдим итте.

Чыгыш ясаучы әйткәнчә, республика бюджетына 2017 елда 287,6 млрд сум акча кергән. Керемнең күпчелек өлеше нефть чыгаручы компанияләргә туры килә - алар бюджетның 61,6 процентын тутырганнар.

Физик затлар кереме хисабыннан алынган салым күләме 69,4 млрд сум тәшкил иткән - бу да планнан шактый артык.

Чыгымнар күләме 274 млрд сумга җиткән.

Татарстанның дәүләт бурычы үзгәрешсез калып килә - 2017 елда ул 93,3 млрд сумнан артмады.

2017 елда республиканың федераль бюджеттан алып торган бурычларын (барлыгы 84,9 млрд сум) түләү озак вакытка тулысынча кичектерелде.

Министр биргән мәгълүматка карата фикерен белдереп, комитет рәисе Леонид Якунин 2017 ел республика бюджеты өчен уңай нәтиҗә белән төгәлләнгән.

ТР Хисап палатасы рәисе урынбасары әлеге закон проектына карата уңай бәяләмә белән таныштырды.

Комитет Дәүләт Советына "2017 елга РТ бюджеты үтәлеше турында" ТР законы проектын беренче һәм өченче укылышта кабул итәргә тәкъдим итте.

ТР Мәҗбүри медицина иминияте территориаль фонды (ММИТФ) директоры Алсу Мифтахова представила проект закона РТ "2017 елга РТ ММИТФ бюджеты үтәлеше турында" закон проектын тәкъдим итте.

Депутатлар әлеге документны да хупладылар.

Аннары комитет утырышында ТР Хисап палатасының 2017 елдагы эшчәнлеге турында ведомство җитәкчесе урынбасары Альберт Вәлиев сөйләде.

2017 елның беренче кварталында ТР бюджетының һәм ММИТФ бюджетының үтәлеше турында мәгълүматлар белән Радик Гайзәтуллин һәм Алсу Мифтахова чыгыш ясадылар.

Комитетта каралган мәсьәләләр буенча фикер алышуларда комитет рәисе Леонид Якунин, аның урынбасары Илдус Касыймов һәм депутат Альберт Фәхретдинов катнаштылар.

● 15 майда Дәүләт Советында Иҗтимагый яшьләр палатасының XII утырышы узды. Чарада Дәүләт Советы Рәисе урынбасары Римма Ратникова, ТР Премьер-министры киңәшчесе Андрей Кондратьев, парламент комитетлары рәисләре, министрлык һәм ведомствлардан вәкилләр катнашты.
Иң элек яшь парламентарийлар Татарстаның 2021 елга кадәр экологик хәрәкәт буенча концепциясен карадылар. Экология һәм табигый байлыклар министрының беренче урынбасары Рөстем Камалов үз чыгышында өч ел эчендә республикада яшәүчеләре арасында экологик тәрбия һәм аңлату эшләренең  активлашуын билгеләп үтте һәм моны табигатьне саклау эшчәнлегендә уңай күренеш дип бәяләде.

Докладчы сүзләренә караганда, республикада яшьләр табигатьне саклау эшчәнлегенә эзлекле рәвештә җәләп ителә. Гомуми белем бирү учреждениеләрендә 217 мең балага экологик тәрбия  бирелә, өстәмә белем бирү системасында исә 5 экологик үзәк эшли. Мәктәпкәчә белем бирү учреждениеләрендә социаль-экологик акцияләр уздырыла, кайбер гомуми белем бирү учреждениеләрендә уку-укыту планына "экология" дәресе кертелгән, экология сыйныфлары оештырыла һәм түгәрәкләр үткәрелә, төрле факультатив дәресләр дә уздырыла. Татарстанда өлкән  кешеләр да экологик  иреклеләр хәрәкәтенә тартылган: 2017 нче елда республикада  яшәүчеләрнең яртысы агач утырту чарасында һәм  башка экология акцияләрендә катнашты.

Рөстем Камалов чарада катнашучыларга Татарстаның 2021 елга кадәр экология хәрәкәте буенча концепциясен тәкъдим итте. Аның әйтүенчә, алдагы концепциядә 31 пункт булган һәм муниципаль районнар, министрлык һәм ведомстволар алдына куелган барлык бурычлар да үтәлгән.

Концепцияне гамәлгә ашыру  бердәм координацион экологик юнәлешле гражданлык җәмгыяте институтлары һәм учреждениеләре белән хезмәттәшлек итү үзәген булдыруны күз алдында тота.  Алар бергәләп экологик тәрбиянең дәрәҗәсен арттыру, әйләнә-тирә мохитне һәм табигый байлыкларны саклау мәсьәләләре өстендә эшләчәкләр. Бу эшкә яшьләрнең, студентларның экологик отрядларын җәлеп итәргә ниятлиләр.

Икътисад министры урынбасары Олег Пелевин Татарстанда  2019-2020 елларда яшь эшмәкәрләргә  өстәмә ярдәм итү чаралар турында чыгыш ясады. Аның сүзләренә караганда  республикада 15 яшьтән 25 яшькәчә  эш көчендәге кешеләр саны  9% тәшкил итә. Кече һәм урта эшкуарлык оешмалары бизнеска күбрәк яшьләрне җәлеп итәргә тырышалар. Әлеге максатка ирешү өчен төрле форумнар, эш башлаучы эшкуарлар өчен мәктәпләр оештырыла. Чараларның иң нәтиҗәле - "Бизнес-курс Google", анда бүгенге көндә 30 меңнән артык кеше укый.

Утырыш барышында эшче төркем формалаштылар. Ул яшь бизнесменнарга өстәмә ярдәм итү чаралары белән шөгыльләнәчәк.

Моннан тыш, ТР Президенты каршындагы  Эшмәкәрлек советы координаторы Айрат Сөнгатуллин яшь  эшкуарлыкның үстерү векторын билгеләде. "Безнең фикеребезчә, яшь эшкуарларга ярдәм итәргә кирәк, бу яшьләр арасында эшсезлек дәрәҗәсен киметәчәк, алар үзләре дә  үзгәрешләргә әзер", - диде ул.

Моның өчен мәктәп бизнес-компанияләрен, студентларның бизнес-инкубаторларын үстерергә кирәк,  шул очракта студентлар үз проектларын гамәлгә ашыру мөмкинлеген алачаклар. Казан дәүләт энергетик университетының бизнес-инкубаторы тора мона ачык мисал булып тора.

Авыл эшкуарларына аерым игътибар кирәк.  Авыл яшьләренең бизнес нигезләрен белмәүләре төп мәсьәлә булып кала .

ТР Яшьләр эшләре һәм спорт министры урынбасары вазыйфаларын башкаручы Владислав Усанов 2018 елның төбәк  һәм федераль яшьләр форумнарына теркәләү башланды дип белдерде.   Яшьләр иҗтимагый палатасы әгъзаларына бу чараларда актив катнашырга тәкъдим ителде һәм шулай ук бөтен республика активистларын җәлеп итү бурыч куелды.

Утырыш барышында яшь парламентарийлар берничә федераль закон проектлары турында фикер алыштылар, оештыру мәсьәләләрен карадылар.

Соңыннан ТР Дәүләт Советы Рәисе урынбасары Римма Ратникова яшь парламентарийларның  һәнәри осталыклары артуын билгеләп үтте,  шул ук вакытта утырышларга  әзерлекне арттыру кирәклегенә басым ясады.     

30 майда Татарстанның  барлык муниципаль оешмаларыннан яшь парламентарийлар Дәүләт Советында  яшь закон  чыгаручыларның беренче  форумына җыелачак.

● 16 майда Дәүләт Советының Социаль сәясәт комитеты утырышында балаларның җәйге ялын оештыру һәм сәламәтләндерү турында фикер алыштылар. Чарада Дәүләт Советы Рәисе урынбасары Римма Ратникова катнашты.
Республикада балаларның җәйге ялын оештыру һәм сәламәтләндерү  мәсьәләсе буенча Татарстанның Яшьләр эшләре һәм спорт министрлыгы, Хезмәт, халыкны эш белән тәэмин итү һәм социаль яклау министрлыгы, Мәгариф һәм фән министрлыгы һәм Сәламәтлек саклау министрлыгы вәкилләре чыгыш ясадылар. 

Быел Татарстанда 218 меңнән артык баланы ял иттерү һәм сәламәтләндерү  ниятләнә. Сәламәтләндерү кампаниясен оештыруда 1800 дан артык оешма җәлеп ителәчәк, бу максатларга республика бюджетыннан 1 458,8 млн. сум акча бүленгән, ул 2017 елга караганда 27,4 млн.га күбрәк. Татарстан Президенты йөкләмәсе нигезендә, быел мөмкинлекләре чикләнгән балалар өчен махсус сменалар оештырылачак.

Татарстанның Яшьләр эшләре һәм спорт министры урынбасары Рөстәм Гарифуллин җәйге сезон башына өстәмә рәвештә 19 балалар сәламәтләндерү лагерьларында капиталь төзекләндерү узачак дип хәбәр итте.

Социаль сәясәт комитеты рәисе Светлана Захарова җәйге ял итүне оештыру елдан-ел яхшыра һәм лагерьларда ял иткән балалар саны арта дип белдерде. “Уңай динамика бар”, – дип билгеләп үтте ул.

Моннан тыш, утырышта катнашучылар җәй ял вакытында мәктәп укучыларын вакытлыча эшкә урнаштыру турында сөйләштеләр. Комитет рәисе урынбасары Татьяна Воропаева җәйге каникул вакытында эшкә урнашырга теләгән яшүсмерләрнең  төрле мәсьәләләр белән очрашуын бәян итте.

Татарстанның Мәгариф һәм фән министры урынбасары Лариса Сулима бүгенге көндә эш бирүчеләр балигъ булмаган балалар өчен өстәмә чыгымнар чыгара, шуңа күрә алар яшүсмерләрне эшкә алырга теләмиләр дип аңлатты. Хәлне уңай якка үзгәртү өчен законнарга үзгәрешләр кертергә кирәк дип билгеләп үтте министр урынбасары.

Татьяна Воропаева әйдаманнарның һөнәри әзерлеге һәм аларның яше турында сорау күтәрде. “Беренче, икенче курслар студентларын әйдаман итеп җибәрергә – иртә. Ничә яшьтән әйдаман булырга ярый дигән сорауга уртак фикергә килү кирәк. Тәҗрибә күрсәткәнчә, бу бик зур проблема”, – дип билгеләп үтте депутат.

Социаль сәясәт комитеты каршындагы экспертлар советы рәисе Маргарита Максимова 18-19 яшьлек яшүсмерләрне әйдаман булып билгеләгәнгә кадәр күп нәрсәгә өйрәтергә әле кирәк дип, Татьяна Воропаева фикерен хуплады. “Аларга ата-аналар ягыннан дәгъва килеп чыга, балалар да кайвакыт шундый әйдаман белән уртак тел таба алмыйлар”, – диде ул. Рөстәм Гарифуллин әйтүенчә, әйдаманнар әзерләү Татарстанның Мәгариф һәм фән министрлыгы белән бергә педагогик югары уку йортлары нигезендә алып барыла. 

Бу сорауга нәтиҗә ясап, комитет әгъзалары Татарстан Министрлар Кабинетына балаларны җәйге лагерьларга, экскурсияләргә алып баруларны оештыру эшен көчәйтергә, балалар сәламәтләндерү лагерьларын капиталь төзекләндерү өчен финанслауны арттырырга тәкъдим итте.

Татарстанның Яшьләр эшләре һәм спорт министрлыгына 14 яшьтән 18 яшькә кадәр балаларны, укудан буш вакытта, вакытлыча эшкә урнаштыру мәсьәләре буенча эшне көчәйтергә тәкъдим ителде. Моннан тыш, бу категориягә хезмәт өчен түләүгә муниципаль оешмалар бюджетыннан өстәмә акча табарга дип әйтелә.

Утырышта парламентарийлар 2017 елгы ТР Территориаль мәҗбүри медицина иминияте фонды бюджеты үтәлешен карадылар һәм  “2017-2018 елларга читтә яшәүче ватандашларыбызның  Татарстан Республикасына ирекле күчеп килүенә ярдәм итү” Дәүләт программасына үзгәрешләр кертү турында Республиканың Хезмәт, халыкны эш белән тәэмин итү һәм социаль яклау министрылыгының тәкъдимен карадылар. Шулай ук берничә федераль закон проектлары һәм Россия Федерациясе субъектларының закон чыгару инициативалары турында сөйләштеләр.

● 16 майда Татарстан Республикасы Министрлар Кабинетының Баш дәүләт ветеринария идарәсе җитәкчесе Алмаз Хисаметдинов сөт җитештерүче шәхси ярдәмче хуҗалыкларны электрон ветеринария документларын тутырудан вакытлыча азат итүне тәкъдим итте. Бу хакта ул бүген Татарстан Республикасы Дәүләт Советында Экология, табигатьтән файдалану, агросәнәгать һәм азык-төлек сәясәте комитеты утырышында белдерде. Биредә “Меркурий” федераль дәүләт мәгълүмати системасы аша электрон ветеринария сертификациясе системасын гамәлгә кертү турында фикер алыштылар.
Утырышта катнашучылар арасында “Меркурий” системасыннан канәгать булмаучылар да бар иде. Балык Бистәсе районы “Олы Елга” авыл хуҗалыгы җитештерү кооперативы җитәкчесе Минзөфәр Исмәгыйлев “Меркурий” системасының аңлаешсыз булуын әйтте. “Бүген без кооперативта 19 тонна сөт җыябыз, шуның 5сен үзебез эшкәртәбез. Безне иң куркытканы - “Меркурий”. 1 июльдән керүче бу система бөтен авыл халкының сыерларын чалдыруга сәбәп булмасмы икән? Һәр көнне 1 чиләк сөткә экспертиза уздырып, 400 сумга якын акча түли башласа, бу кеше 1 чиләк сөтен сатудан файда аламы-юкмы? 4-5 тонна сөтне эшкәртеп, шәһәргә китереп кибетләргә таратабыз. Һәр төр продукцияне аерым язып кибетләргә таратканчы шактый вакыт узачак. Хәзер “Меркурий”да эшләү өчен кимендә ике кешене эшкә алырга кирәк. Ялган фальсификатлар эшләп, юридик адресын күрсәтмичә эшләүчеләр элеккечә эшли бирирме? Бөтен дөньяны “тар-мар” иткәнче адреслы гына тикшереп булмасмы икән аны? Бу “Меркурий” безнең өчен бер дә аңлашылмый”, - дип белдерде ул.

Шәхси кибетләр челтәре хуҗасы – Саба вәкиле дә “Меркурий” буенча һәр төр продукция буенча документларны тутыруга яртышар сәгать вакыт сарыф иткәнен әйтте. “Без “Меркурий” программасына каршы түгел, ветеринария белешмәсе артыннан йөрисе булмый. Әмма вак сәүдә булганда, безнең 40 кибетнең онлайн системасы юк, система без китергәнне күрмәячәк. Безнең өчен кыенлыклар бар, 1нче июльдән эш туктап калмасын өчен, безгә нечкәлекләрен аңлатсыннар иде”, - диде.

Алмаз Хисаметдинов сүзләреннән аңлашылганча, сөт тапшыручы шәхси ярдәмче хуҗалыклар электрон ветеринария документларын үзләре тутырудан азат ителергә мөмкин. “Хәзер ветеринария хезмәте элек кәгазьдә булган барлык ветеринария сертификатларын әзерләп бирә ала. Әмма, 1 июльдән сертификация узарга тиешле продукцияләр исемлеге киңәю белән бәйле рәвештә, безне терлек чималын җитештерү һәм эшкәртү белән шөгыльләнүче хуҗалык субъектлары, аеруча сөтчелек тармагы объектлары, шәхси ярдәмче хуҗалыклар һәм сөт комбинатлары эше борчуга сала”, - диде Алмаз Хисамединов. Ул, закон буенча, 2018 елның 1 июленнән шәхси ярдәмче хуҗалыкларның сөткә ветеринария документларын мөстәкыйль әзерләргә тиешлеген билгеләп узды. “Практикада моны башкарып чыгып булмый, чөнки сыер тотучы һәркемнең электрон җайланмалар белән эшләү өчен күнекмәсе, техник мөмкинлеге юк. Татарстанның Авыл хуҗалыгы министрлыгы инициативасы белән, без шәхси ярдәмче хуҗалыкларга сөткә электрон ветеринария сертификатлары әзерләү белән шөгыльләнмәүне вакытлыча рөхсәт бирергә әзер. Бу очракта эш сөт җыючыларга йөкләнә”, - диде идарә җитәкчесе. Алмаз Хисаметдинов депутатларга шәхси ярдәмче хуҗалыклар өчен электрон ветеринария документларын әзерләү тәртибен яңадан карау буенча закон чыгару инициативасы белән чыгуны тәкъдим итте.

Россельхознадзор хезмәтенең Татарстан буенча идарәсе җитәкчесе урынбасары Евгений Иванов, һәр авылда шәхси ярдәмче хуҗалыклар өчен документларны тутыру өчен җаваплы берәр кеше табаргадыр, дигән тәкъдим белән чыкты.

Депутат Рәис Сөләйманов элек тә барлык предприятиеләрнең үз продукциясенә документ әзерләгәнен, “Меркурий” кертелгәнгә карап, берни үзгәрмәвен, бары тик электрон вариантта булачагын билгеләп узды. “Сөт сатып алучы, шулай ук, тыныч кына эшли ала. Бу система җитештерүгә зыян китерми. Ул сөт җитештерүче турында мәгълүматны кулланучыга җиткерергә ярдәм итә”, - диде.

Депутат Рафаэль Юнысов фикеренчә, бу сорау гади түгел. “Җитештерүчене дә, ветеринария хезмәтен дә аңлап була. Системаның техник нечкәлекләрен аңлата торган эшче төркем кирәк”, - диде.

Комитет рәисе Таһир Һадиев бу мәсьәлә буенча фикер алышуларны җөпләп: “Бәлки, бүген бу авыррак кабул ителәдер. Системаның уңай яклары булган кебек, кимчелекләре дә бардыр. Мин эшче төркем булдыру тәкъдиме белән килешәм”, - дип белдерде. 

● 16 майда Бөгелмәдә парламентның Законлылык һәм хокук тәртибе комитеты утырышы булды. Депутатларның күчмә утырышкны анда уздыруының сәбәбе - әлеге муниципаль районда гражданнарны җәмәгать тәртибе саклауга җәлеп итү турындагы законнарның начар үтәлүе булды.
Утырыш башланганчы, депутатлар Бөгелмәнең ике җәмәгатьчелек тәртибе пунктында һәм кадетлар мәктәбендә булдылар. Әлеге пунктларда алар соңгы айлардагы уңай үзгәрешләргә игътибар иттеләр. Шул ук вакытта депутатлар Бөгешмәнең бу юнәлештә башка зур шәһәрләргә караганда шактый сүлпән эшләвен билгеләп үттеләр һәм хакимият вәкилләрен җәмәгатьчелек пунктлары эшчәнлегенә халык дружиналарын активрак кушырга чакырдылар.

Комитет утырышы Юөгелмә районы башкарма комитеты бинасында үтте. Утырышта катнашучыларны район җитәкчелеге исеменнән Бөгелмә башлыгы урынбасары Фәнис Мөхәммәтов сәламләде.

Утырышның көн тәртибен тәкъдим иткәч, комитет рәисе Шакир Яһудин узган елның көзендә кабул ителгән карарны искә төшерде. Әлеге карар Бөгелмәдә халык дружинавлары аз булу һәм предприятиеләр җитәкчеләренең җәмәгать тәртибен саклауда катнашудан баш тартуы билгеләп үтелә. "Комитет карарын үтәүне тикшерү күрсәткәнчә, 2018 елның 1 апреленә шәһәрдә һәм района 41 ирекле халык дружинасы оештырылган, аларга 411 кеше язылган, - диде ул. - Бу начар күрсәткеч түгел дә кебек. Әмма муниципаль район хакимиятенә тәкъдим ителгән чаралар һаман үтәлеп бетмәгән".

Бөгелмә районында һәм шәһәрендә парламент комитеты карарын үтәүнең торышы турында шәһәр башкарма комитеты җитәкчесе Михаил Конков чыгыш ясады. Ул калып килүче кимчелекләрнең сәбәрләрен анализлады, халык дружиналары оештыру турында законнарны үтәдән читтә калучы оешмалар һәм предприятиеләр җитәкчеләрен тәнкыйтьләде.

Аның сүзләрен куәтләп, комитет рәисе урынбасары Рафил Ногманов муниципалитет хакимиятен уртак эшкә кушылмаган җитәкчеләргә карата катгый чаралар күркргә чакырды. "Хәтта административ русурсны кулланудан  да курыкмаска кирәк, - диде ул. - Барыгыз да беләсез, соңгы елларда полиция штатлары кыскартыла, җинаятьчелеккә каршы көрәшү кыенлаша бара. Мондый шартларда белеп торсыннар, бүген беркемне дә дружинага бирмәсәләр, иртәгә үзләренең үк балалары җинаять юлына басарга яки җинаятьчеләр корбаны булырга мөмкин бит".

Тема буенча фикер алышуларда депутатлар Сергей Рачков, Разия Садыйкова, Илдар Шамилов, Рөстәм Абдулхаков, Эчке эшләр министрлыгы һәм Бөгелмә муниципаль районы вәкилләре катнашты.

Әңгәмәгә йомгак ясап, комитет рәисе Шакир Яһудин, район җитәкчелеге тарафыннан шактый эш башкарылуга карамастан, Бөгелмә кебек зур шәһәр өчен моның бик аз булуын билгеләп үтте. "Моның хәтле дружинник опетарив хәлгә уңай тәэсир итәр дип өметләнеп булмый, - диде ул. -  Шуңа күрә әлеге сорауны контрольдән төшереп булмый. Без Бөгелмәдә бу юнәлештә законнарның үтәлешен киләчәктә тагын тикшерергә тиеш".

Комитет утырышында башка сораулар да каралды.

● 17 майда 
Бишенче чакырылыш Татарстан Республикасы Дәүләт Советының утыз сигезенче утырышы 24 май көнне узачак. Бу хакта бүген Татарстан парламентының Президиум утырышында билгеле булды.Утырышны ТР Дәүләт Советы Рәисе урынбасары Юрий Камалтынов алып барды.
Президиум утыз сигезенче  утырышының көн тәртибенә унике сорау тәкъдим итте. Дәүләт Советы Секретаре Лилия Маврина хәбәр итүенчә, утырышка биш закон проекты чыгарыла. Депутатлар "2017 елгы Татарстан Республикасы бюджеты үтәлеше турында”, “2017 елгы Татарстан Республикасы Территориаль мәҗбүри медицина иминияте фонды бюджеты үтәлеше турында” һәм “Татарстан Республикасының аерым закон актларына үзгәрешләр кертү турында” закон проектларын беренче укылышта караячаклар. “Татарстан Республикасында урманнардан файдалану турында” законга кертелә торган үзгәрешләр икенче, ә  Сайлау кодексына кертелә торган үзгәрешләр өченче укылыш процедурасын узачаклар.

Депутатлар ТР Дәүләт Советы тарафыннан 2005 елның 26 маенда кабул ителгән  “Сәяси репрессияләрнең реабилитацияләнгән корбаннары хокукларын торгызу буенча  республика комиссиясе турында” карарга үзгәрешләр кертәчәкләр.

УтырыштаТатарстан Республикасында граждан җәмгыяте институтларының торышы һәм аларны үстерү турында доклад һәм Монополиягә каршы федераль хезмәтнең Татарстан Республикасы буенча идарәсе эшчәнлеге турында мәгълүмат булачак. Дәүләт Советының Социаль сәясәт комитеты үз эшчәнлеге турында хисап ясаячак.

Шулай ук депутатлар каравына ике федераль закон проекты һәм Удмурт Республикасы Дәүләт Советының Россия Федерациясе Урман кодексына үзгәрешләр кертү хакында закон чыгару инициативасы тәкъдим ителә.

● 17 майда Татарстан Дәүләт Советының Дәүләт корылышы һәм җирле үзидарә комитеты утырышында депутатлар җирле үзидарә турындагы законның ритуаль хезмәтләр оештыру өлешен гамәлгә ашыру буенча фикерләштеләр.
Закон нигезендә зират өчен бирелгән җирләрнең авыл хуҗалыгы категориясеннән сәнәгать категориясенә күчерү каралган булуы билгеләп үтелде. Хәзергә Татарстанда 3 меңнән артык зират бар. 1024 зират авыл хуҗалыгы, 17 сәнәгать, 1580е торак пунктлар, 37се аеруча сакланыла торган территорияләр һәм объектлар, 386сы категориясе билгеләнмәгән, 19ы урман фонды җирләрендә урнашкан.

Җирләрнең категорияләрен күчерү турындагы документлар Татарстанның Җир һәм милек мөнәсәбәтләре министрлыгына җибәрелергә тиеш, әмма әлегә биш районнан - Буа, Яңа Чишмә, Чирмешән, Чүпрәле һәм Сабадан гына гариза тапшырылган.

Татарстан Республикасы Министрлар Кабинеты тарафыннан җир участоклары категориясен зиратка үзгәртү турында Буа һәм Саба районнары буенча гына карар чыгарылган.

Парламентарийлар булмаган авылларны икенче проблема дип атадылар, республикада алар - 47. Ул авылларда да зиратлар бар.
● 21 майда Дәүләт Советы Рәисе, “Бердәм Россия” партиясенең Татарстандагы төбәк бүлеге Секретаре, партия Генераль Советы Президиумы әгъзасы Фәрит Мөхәм​мәтшин Мәскәүдә “Юнәлеш 2026” Бөтенроссия конферен​циясендә катнашты.
Чара “Бердәм Россия” партиясенең Югары Советы һәм Генераль советының уртак утырышы рәвешендә узды. Моннан тыш Татарстан парламенты башлыгы кайбер эшлекле очрашулар үткәрде.

Конференциядә РФ Президенты Владимир Путин​ның “май ае указлары”нда куелган бурычларны тормышка ашыруда партиянең га​мәл​ләре каралды. 
“Бүген, Хөкүмәт әле яңа гына оешкан бер мәлдә, “Бер​дәм Россия” сәяси пар​тия​се​нең Президент тарафыннан куелган бурычларны карап тикшерүе чиктән тыш мөһим”, – дип билгеләп үтте Фәрит Мө​хәммәтшин. Ул “Бердәм Рос​сия”​нең, парламент күпчеле​ге партиясе буларак, Президент куйган максатларга ире​шү мөм​кин​леген көчәйтүдә төп роль уйнавын басым ясап әйтте.

Партия конференциясе эше йомгаклары буенча резолюция кабул ителде. Партия​нең төбәк бүлекләре ай дә​вамында аңа үзенең тәкъдим​нәрен кертергә мөм​кин. “Резолюцияне авыл ху​җалыгы темасы белән тулыландыру кирәк, дип исәп​лим. Икътисадта авыл хуҗа​лыгы сектор​ларының күп​челек өлеше яңартуны таләп итә”, – дигән фикерен белдерде Фәрит Мөхәм​мәтшин.  Ул шулай ук резолюциядә мәдә​ниятне үстерү, күптел​лелеккә һәм күпмилләтле үсешкә яр​дәм итү бүлеклә​ренең юк​лы​гына да игътибарын юнәлт​те.

● 23 майда Татарстанда гражданнарга бушлай юридик ярдәм күрсәтүдә 148 адвокат катнаша. Бу хакта бүген "Татарстан Республикасында гражданнарга бушлай юридик ярдәм күрсәтү турында" ТР законын гамәлгә ашыру турында матбугат конференциясендә билгеле булды.
Парламентның Законлылык һәм хокук тәртибе комитеты рәисе Шакир Яһүдин һәркемнең квалификацияле юридик ярдәмгә хокуклы булуын билгеләп узды. Законда каралган аерым очракларда бу ярдәм бушлай үткәрелә. 2012 елда Татарстанда бу хакта закон гамәлгә кертелгәнен искәртте. Республикада бу мәсьәләдә вәкаләтле орган Татарстанның Юстиция министрлыгы булганын шәрехләде.

Юстиция министры Рөстәм Заһидуллин 2018 елның беренче кварталында республиканың дәүләт хакимияте органнарына юридик ярдәм сорап, 11 меңнән артык мөрәҗәгать килеп ирешкәнен билгеләп узды. Аның әйтүенчә, көнкүрештә һәркемнең юридик сорауларга юлыгуы ихтимал. Бу милеккә хокук, хезмәт хакын вакытында түләмәү, коммуналь хезмәтләр өчен түләү һәм башкалар. “Катлаулырак мәсьәләләр дә була. Гражданинның аларны мөстәкыйль генә хәл итә алмавы да ихтимал, шуңа күрә ул юристларга мөрәҗәгать итә. Без барыбыз да адвокат хезмәтләре өчен түли алмаучы категория дә булуын аңлыйбыз, шуңа күрә, Конституция нигезендә, бушлай юридик ярдәм турында закон кабул ителде. 2012 елның ноябрендә закон үз көченә керде, 2013 елның февраленнән Юстиция министрлыгы, вәкаләтле орган буларак, шушы вазифаны башкаруга кереште”, - диде.

Рөстәм Заһидуллин бушлай юридик ярдәм күрсәтүдә дәүләт һәм дәүләти булмаган система булуын билгеләп узды. Дәүләт системасына дәүләт хакимияте органнары, адвокатлар җәмәгатьчелеге кертелгән. “Адвокатлар килешү нигезендә эшли. Ел саен Татарстанның Адвокат палатасы һәм Юстиция министрлыгы арасында килешү имзалана. Бүген бушлай системада 148 адвокат катнаша”, - дип әйтте.

Министр соңгы 5 елда бушлай юридик ярдәм күрсәтү системасында адвокатларның активлыгы кими баруын билгеләп узды. Бу нисбәттән, 2017 елда министрлыкның республика Президентына бушлай юридик ярдәмнең аерым төрләре буенча адвокатка түләүне арттыру инициативасы белән чыкканын белдерде. “Президент хуплагач, 2018 елдан адвокат хезмәтләренең кайбер төрләре буенча тарифлар артты. Нәтиҗәсен күрәбез: безнең системага кушылучы адвокатлар арта”, - диде.

Рөстәм Заһидуллин адвокатларның телдән һәм язма консультация бирүен, хокукый характерда документлар тутырырга булышуын, гражданнар мәнфәгатьләрен судларда яклавын шәрехләп үтте. Дәүләт системасында ел саен  уртача 200 ләп кешегә ярдәм күрсәтелә.

Дәүләти булмаган система исә, юридик клиникалардан гыйбарәт. Министр юридик клиникаларның югары уку йортлары каршында оештырылуын әйтте. “Бүген шундый 8 клиника бар. Тагын Тимирясов исемендәге Казан инновацин университеты каршында дәүләти булмаган үзәк эшли. Юридик клиникалар елына уртача 1200 -1400 кешегә бушлай юридик ярдәм күрсәтә, дәүләти булмаган үзәккә ел саен 300-400 ләп кеше мөрәҗәгать итә”, - диде.

ТР Адвокатлар палатасы советы әгъзасы Айнур Әхмәдиев бушлай юридик ярдәмгә аз керемле кешеләр, инвалидлар, сугыш ветераннары, ата-анасыз калган ятимнәр, эшкә яраксыз гражданнар дәгъва кыла алуын билгеләп узды. Нигездә, гражданнар юристларга торак-коммуналь хуҗалык түләүләре, пенсия белән тәэминат, алиментлар буенча сораулар һәм башкалар буенча мөрәҗәгать итә. Шулай да, Айнур Әхмәдиев сүзләренә караганда, кеше бу категорияләрнең берсенә дә кермәсә дә, тик бик авыр хәлгә юлыккан икән, судта бушлай ярдәм күрсәтелергә мөмкин. Әмма ул һәр очракның индивидуаль каралуын әйтте.
● 24 майда иртәнге сәгать унда бишенче чакырылыш Татарстан Республикасы Дәүләт Советының утыз сигезенче утырышы ачылды.
Утыз сигезенче  утырышының көн тәртибенә унике сорау тәкъдим ителгән иде. Аларның  бишесе - Татарстан Республикасы законнары проектлары. Депутатлар "2017 елгы Татарстан Республикасы бюджеты үтәлеше турында”, “2017 елгы Татарстан Республикасы Территориаль мәҗбүри медицина иминияте фонды бюджеты үтәлеше турында” һәм “Татарстан Республикасының аерым закон актларына үзгәрешләр кертү турында” закон проектларын беренче укылышта караячаклар. “Татарстан Республикасында урманнардан файдалану турында” законга кертелә торган үзгәрешләр икенче, ә  Сайлау кодексына кертелә торган үзгәрешләр өченче укылыш процедурасын узачаклар.

Депутатлар ТР Дәүләт Советы тарафыннан 2005 елның 26 маенда кабул ителгән  “Сәяси репрессияләрнең реабилитацияләнгән корбаннары хокукларын торгызу буенча  республика комиссиясе турында” карарга үзгәрешләр кертәчәкләр.

УтырыштаТатарстан Республикасында граждан җәмгыяте институтларының торышы һәм аларны үстерү турында доклад һәм Монополиягә каршы федераль хезмәтнең Татарстан Республикасы буенча идарәсе эшчәнлеге турында мәгълүмат булачак. Дәүләт Советының Социаль сәясәт комитеты үз эшчәнлеге турында хисап ясаячак.

Шулай ук депутатлар каравына ике федераль закон проекты һәм Удмурт Республикасы Дәүләт Советының Россия Федерациясе Урман кодексына үзгәрешләр кертү хакында закон чыгару инициативасы тәкъдим ителә.

Көн тәртибен тикшерү барышында парламентның профиль комитетлары рәисләре Шакир Яhүдин, Леонид Якунин, Светлана Захарова һәм Разил Вәлиев өстәмә тәкъдимнәр белән чыктылар.
“Татарстан Республикасының 2017 елгы бюджеты үтәлеше турында” Татарстан законы проекты беренче һәм өченче укылышларда каралды. Республиканың 2017 елгы бюджеты 13,2 млрд сумнан артык күләмдә профицит белән үтәлгән.
Бу мәсьәлә буенча Татарстанның финанс министры Радик Гайзәтуллин чыгыш ясады. Аның әйтүенчә, республиканың консолидацияләнгән бюджетына 2017 елда 287,6 млрд сум акча кертелгән, шул исәптән салым һәм салым булмаган керемнәр – 258 млрд сум. Тулаем алганда, республика бюджетының керем өлеше 244,3 млрд сум күләмендә үтәлгән. Керемгә салым 82,2 млрд сум тәшкил иткән. Керемнең күпчелек өлеше нефть чыгаручы компанияләргә туры килә – алар бюджетның 61,6 процентын тулыландырган.

Чыгымнар күләме 274 млрд сум тәшкил иткән. Консолидацияләнгән бюджет чыгымнарыннан 26,7 проценты - мәгарифкә, 18,3 проценты - сәламәтлек саклау тармагына, 14,2 проценты - социаль сәясәткә, 5 проценты - мәдәният һәм кинематографиягә, 3,9 проценты - физкультура һәм спортка юнәлдерелгән. 30 дәүләт программасын гамәлгә ашыру өчен акчаның 98,7 проценты сарыф ителгән.

Соңгы еллар эчендә беренче тапкыр 2017 елда Татарстан бюджетының еллык керемнәре чыгымнардан 13,2 млрд сум күләмендә артыграк булып үтәлгән. Бу хакта сессия утырышында Бюджет, салымнар һәм финанслар буенча комитет рәисе Леонид Якунин хәбәр итте.

Ул профицитның дәүләт контрактларын түләргә, юл эшләре программасын гамәлгә ашыруны дәвам итәргә булышканын билгеләп узды. Ул Татарстанда икътисади үсеш күзәтелгәнен, тулай төбәк продукты 2 трлн 100 млрд сумнан артканын искәртте. “Узган елда рисклар булуга карамастан, икътисади үсеш салым һәм салым булмаган керемнәрне 24 млрд сумга арттыруга мөмкинлек бирде”, - ди депутат.

Тулаем алганда, 2017 елгы бюджет 244 млрд 567 млн 721 сум күләмендә үтәлгән, чыгымнар 231 млрд 88 млн 521 мең 300 сум тәшкил итә. Керемнәр чыгымнардан 13 млрд 179 млн 199 мең 700 сумга артык.

“Профицит зур булуга карамастан, Хөкүмәткә һәм муниципаль хакимияткә бюджет законының төгәл үтәлешенә һәм программаларга бүленеп бирелгән акчаның тулысынча үзләштерелүенә игътибар бирү кирәк”, - дип Дәүләт Советы рәисе Фәрит Мөхәммәтшин Премьер-министр Алексей Песошинга мөрәҗәгать итте һәм чыгымнар структурасын төгәл билгеләүне сорады. Ул шулай ук бюджетны караганда кичектерелеп килгән мәсьәләләр онытылмаска тиешлеген әйтте. “Профицит булгач, аларга кире кайтып булыр иде. Халык безнең бу сораулар буенча вәгъдәләрне игътибар белән күзәтә”, - диде.

Закон проекты тулаем кабул ителде.

“Россия Федерациясендә мәгариф турында” Федераль законга үзгәрешләр кертү хакында” 438863-7 номерлы федераль закон проекты каралды. Бу уңайдан Дәүләт Советының Мәгариф, фән, мәдәният һәм милли мәсьәләләр комитеты рәисе Разил Вәлиев чыгыш ясады.
"Без узган утырышта бу федераль закон проекты турында тәфсилләп фикер алышканнан соң, Россия Дәүләт Думасы Рәисе Вячеслав Викторович Володин исеменә Татарстан Дәүләт Советы мөрәҗәгатен кабул иткән идек инде. Әлеге мөрәҗәгать Дәүләт Думасына һәм Россия Федерациясендәге республикаларга юлланды, - диде Разил Вәлиев. - Хәзер әлеге федераль закон проекты Дәүләт Думасы Советында каралып, гадәттәгечә, бәяләмәләр, тәкъдимнәр һәм искәрмәләр әзерләү өчен, барча субъектларга юнәлтелде. Сентябрьдә закон проекты беренче укылышта каралыр, дип планлаштырыла. Закон проектына карата безнең тискәре мөнәсәбәт инде мөрәҗәгатебездә белдерелсә дә, ул вакытта документ безгә әле рәсми юлланмаган иде. Шуңа күрә безгә бүген, Татарстан парламентының фикере исәпкә алынсын өчен, инде хәзер рәсми рәвештә килеп ирешкән закон проектына карата, “хупламыйбыз” дигән карар кабул итү бик мөһим".

Ул закон проектының Россия халыкларының туган телләрен, Россия Федерациясе составындагы республикаларның дәүләт телләрен ата-аналар теләге белән бөтенләй укытмауны яки уку программасының мәҗбүри булмаган яки факультатив өлешенә генә күчерүне күздә тотуын искәртте. “Сез барыгыз да аңлыйсыз, республикаларның дәүләт телләренә һәм туган телләргә куркыныч яный. Бу закон проекты РФ Конституциясе таләпләренә, федераль закон нормаларына җавап бирми. РФ Конституциясе һәркемнең туган теленнән файдалану, аралашу, уку һәм иҗат итү өчен телне ирекле сайлый алу хокукын тәэмин итә (26нчы маддә, 2 нче бүлек). Россия Федерациясе барлык халыкларга туган телләрен саклап калу, аны өйрәнү өчен шартлар тудыруга хокукны гарантияли (68нче маддә, 3 нче бүлек). Туган телләрне тиешенчә укымый, өйрәнми торып, туган телләрне саклап калу, үстерү өчен шартлар тудыру гарантияләре үтәлмәячәк. Туган телләрне өйрәнүне уку планының вариатив өлешенә күчерү ата-аналар арасында һәм ата-аналарның мәктәп белән конфликтларына китерүе ихтимал. Бер елны туган телне өйрәнүне сайлаячаклар, икенче елга баш тартачаклар – бернинди системалы өйрәнү булмаячак. туган телне уку планының мәҗбүри өлешеннән чыгару педагогик составның, фәнни мәктәпнең югалуына китерәчәк”, - дип билгеләп узды Разил Вәлиев.

Республикаларның дәүләт телләренә килгәндә, депутат әйтүенчә, аларның рәсми өлкәләрдә кулланышын тәэмин итә торган чараларның берсе – аның төп гомуми белем алганда өйрәнелүе. РФ республикаларының дәүләт телләрен тулы күләмдә өйрәнүне гамәлдән чыгару - бу телләрнең дәүләт телләре сыйфатында гамәлдә булуын какшатачак, ди ул.

“Без бу федераль закон проекты кабул ителергә тиеш түгел дип саныйбыз. Башка республикалар да безне яклар,  дип өметләнәбез. Дәүләт Думасындагы депутатларга да өметләнәбез, хәзер һәр тавыш әһәмиятле. Без тавышларыбызны ишетерләр, дип ышанабыз. Без күп милләтле илебезнең дуслыкта һәм татулыкта яшәве, барыбызның да төрле, әмма бердәм булуыбыз белән горурланабыз. Әгәр Россия Федерациясе Конституциясенә каршы килгән шушы закон проекты кабул ителә икән, якын киләчәктә күп милләтлелегебезне, күп теллелегебезне, мәдәни күптөрлелегебезне һәм рухи байлыгыбызны югалту куркынычы бар”, - ди Разил Вәлиев.

Ул бүген бу мәсьәләнең комитет утырышында каралганын искәртте. Дәүләт Советының Хокук идарәсе һәм Татарстанның Мәгариф һәм фән министрлыгы да бу закон проектын хупламавын әйтеп узды. 

Әлеге мәсьәлә буенча үз фикерләрен депутатлар Татьяна Воропаева, Ксения Владимирова, Рафаэль Юнысов, Мәгъзүм Сәлахов җиткерде. Татарстанның Дәүләт Киңәшчесе Минтимер Шәймиев закон проектына карата фикерен белдереп: “Татарстан парламенты Россия Федерациясе Конституциясе бозылу яклы карар кабул итә алмый”, – диде.

Дәүләт Советы Рәисе Фәрит Мөхәммәтшин бүген Татарстанның тел мәсьәләсендә артык каты басым ясамавына һәм башка формалар табуы турында өндәп тәкъдимнәр килүен әйтте. “Без сайлаучыларыбызның теләген белдердек. Көн саен безгә туган тел, дәүләт теле белән нәрсә булып бетәр, дигән сораулар килә. Туган тел ул – күп милләтле Россия теле. Владимир Владимирович Путин да, илебезнең барлык җитәкчеләре Россиянең төрле халыкларның буыннан-буынга тапшырылучы гореф-гадәтләре, традицияләренә бай булуы турында сөйли. Россия Федерациясе шулай яши. Бу вазгыятьтән ничек чыгу турында тагын бер кат уйларга кирәк", - дип белдерде Парламент рәисе.

Аның әйтүенчә, бу мәсьәләне хәл итүдә утырып, бер-береңне тыңлау да булышыр иде. "Без бердәм Россия, зур илдә тынычлык һәм татулык яклы. Депутатларның чыгышларында яңгыраган борчылу күп милләтле илебезне тел проблемасы буенча яргаларга ярамавы турында сөйли. Аңлау булыр дип уйлыйм", - дип белдерде Фәрит Мөхәммәтшин.

Татарстан парламенты “Россия Федерациясендә мәгариф турында” Федераль законга үзгәрешләр кертү хакында” 438863-7 номерлы федераль закон проектын кире какты.

Татарстан Республикасы Дәүләт Советы Рәисе Фәрит Мөхәммәтшин Иҗтимагый палатага социаль юнәлешле коммерцияле булмаган оешмалар белән эшне көчәйтергә кушты. Бу хакта ул бүген сессия утырышында белдерде. ТР Иҗтимагый палатасы рәисе Анатолий Фомин 2017 елгы эш юнәлешләре турында чыгыш ясады.
“Сез социаль юнәлешкә йөз тоткан коммерцияле булмаган оешмалар белән ни дәрәҗәдә актив шөгыльләнәсез? Алар барысы да теркәлгәндә әйткән тема буенча үз функцияләрен үтиме, финанслар ягыннан хисап тотамы? Игътибар белән карагыз. Алар белән хезмәттәшлек итәргә кирәк. Шушы эшләр белән чынлап торып шөгыльләнүчеләрне карарга кирәк”, - диде Фәрит Мөхәммәтшин.

Анатолий Фомин социаль юнәлешле коммерцияле булмаган оешмалар саны артуын, исемлектә 600 гә якын оешма булуын, аларның милек, финанс, мәгълүмати һәм башка төрле дәүләт һәм муниципаль ярдәмнәр алуын билгеләп узды. “Гражданлык җәмгыятен үстерү буенча РФ Президенты грантларына, республика конкурсларында катнашу буенча югары нәтиҗәләр Иҗтимагый палатаның коммерцияле булмаган оешмалар белән максатчан эшләвенең дәлиле булып тора”, - диде палата рәисе. Ул узган елда 89 оешманың федераль конкурсларда җиңгәнен, аларга 125 млн сум күләмендә ярдәм күрсәтелгәнен билгеләп узды.

Анатолий Фомин социаль өлкәләрдә эшләүче коммерцияле булмаган оешмаларның халыкка социаль хезмәтләр күрсәтү өчен каралган бюджет акчасыннан файдалана алуын кайгырту бурычы торганын, бу нисбәттән, Министрлар Кабинеты каршында координацион советка теләктәшлек әһәмиятле бурыч булуын билгеләп узды.

● 25 майда Казан ратушасында «ПолитЗавод» республика иҗтимагый-сәяси проекты дипломантлары, лауреатлары һәм гран-при ияләренә бүләкләр тапшырдылар. Бүләкләү тантанасын ТР Дәүләт Советы Рәисе Фәрит Мөхәммәтшин һәм аның урынбасары Римма Ратникова үткәрде.
Проект яңартылган форматта 2015 елда старт алды. Ул чагында анда 500гә якын кеше катнашты. Бу сезон исә 2017 елның сентябрендә ачылды. Анда республиканың барлык шәһәрләре һәм районнарыннан 906 гариза килде. Проектта катнашучыларның күпчелеге – 700 кеше – вуз студентлары.

Бүген Казан ратушасының зур залына проектта катнашучы 100 кеше җыелды.

«Без инде җиде ай сезнең белән бергә. Шушы вакыт эчендә без сезнең актив, кызыксынучан, проблеманың сәбәпләрен күрә һәм аларны хәл итү юлларын табарга сәләтле булуыгызны күрдек», - дип искәртте Фәрит Мөхәммәтшин.

КФУ аспиранты Ләйсән Атнабаева, Әлмәт районыннан Всеволод Дворкин һәм Казаннан Марат Сальмушев проектның лауреатлары булып танылды. Аларның барысы да ноябрь аенда Мәскәүдә узачак Synergy global forum га чакыру алды.

ТР яшьләр Хөкүмәте әгъзасы Олег Некошин һәм яшь әни, эшкуар Нина Шимина гран-прига лаек булды. Аларның икесен дә Европа Советына – Страсбургка (Франция) стажировкага җибәрәчәкләр.

Фәрит Мөхәммәтшин искәрткәнчә, республика «ПолитЗавод» проектында катнашучыларның берсен дә югалтырга җыенмый һәм тиздән аларның һәркайсы республика тормышында актив катнашуга бәйле тәкъдимнәр алачак. 

● 26 майда республика парламентда Идел буе округы яшьләренең закон чыгу инициативалары буенча "Парламент 2030" бәйгесенә нәтиҗә ясадылар. Бәйге быел өченче тапкыр үткәрелде. Бүләкләү тантанасында Законлылык һәм хокук тәртибе комитеты рәисе Шакир Яһүдин катнашты.
"Шунысы куанычлы – бу бәйге үз тирәсенә  елдан-ел күбрәк катнашучыларны җәләп итә,  – дип билгеләп үтте Шакир Яһүдин тантана ачылышында. – Яшьләрнең күбрәк хокукый дәүләт принципларына тартылулары һәм җәмгыятьнең социаль-икътисадый тормышында булган  актуаль проблемалары өстендә эшләргә теләүләре  бик мөһим. Сез югары хокукый  һәм сәяси мәдәниятне  актив рәвештә тормышка ашыручылар  булырсыз дип ышанам".

Татарстан Дәүләт Советы, КФУның яшьләр сәясәте, социаль мәсьәләләр һәм физкультура-спорт тәрбиясе  буенча департаменты, Татарстанның Яшьләр эшләре һәм спорт министрлыгы, Татарстанның Мәгариф һәм фән министрлыгы белән берлектә тормышка ашырыла торган бу проект белемле яшь закон чыгаручыларны өйрәтүгә юнәлтелгән. Биредә катнашучыларга федераль һәм республика законнарына үз тәкъдимнәрен  кертү мөмкинлеге бирелер  дип көтелә.

Өч ел эчендә әлеге проект яңа дәрәҗәгә иреште. Республика бәйгесе быел төбәкара статус алды.  Идел буе округы буенча 800 кеше катнашырга теләк белдерде.

Нәтиҗәдә, сайлап алулардан соң 350 кеше үз закон проектын яклады,  аларның унысы финалистлар булып танылды.

Катнашучыларның эшләре Россия Федерациясе Президенты Владимир Путинның Федераль җыенга юлламасында билгеләп үтелгән иң актуаль темаларга багышланган иде.

Шулай ук, үз-үзен эш белән тәэмин итүче  гражданнарның статусы турында законнар,  җирләү эшләрен җайга салу һәм җинү символларын рекламада  әһәмиятен үзгәртеп куллануны тыю турында тәкъдимнәр бар иде.

Проектның җинүчеләре "Минем закон чыгару инициативам" дип аталган Бөтенроссия конкурсы финалында катнашачаклар. Шунысын билгеләп үтәргә кирәк, биш финалист инде конкурсның язгы сессиясендә катнашты һәм абсолют җинүче булып кайты.

Шулай ук лауреатларга Россия Дәүләт Думасында стажировка һәм Федерация Советында практика узу мөмкинлеге бирелә.

● 28 майда Дәүләт Советында Мәгариф, мәдәният, фән һәм милли мәсьәләләр комитеты рәисе Разил Вәлиев танылган немец тәрҗемәчесе Роземари Титце белән очрашты. Әңгәмәдә шулай ук Татар ПЕН-үзәге җитәкчесе, язучы Әхәт Мушинский катнашты.
Сөйләшү барышында Разил Вәлиев Германиядән килгән кунакка Татарстан парламенты һәм комитет эшчәнлеге турында сөйләп узды. Аерым алганда ул Татарстанда җуган телләрне һәм республиканың дәүләт теле буларак татар телен мәктәпләрдә укыту белән бәйле вәзгыятькә тукталды. "Мәктәп программаларында әлеге мөһим дәресләрне ирекле калдыруга без катгый рәвештә каршы чыктык, - диде ул. - Хәзерге вакытта федераль парламент белән якларны килештерү эшләре дәвам итә. Күп регионнар, бигерәк тә милли республикалар безнең позицияне яклыйлар. Чөнки алар телне мәҗбүри укытмаган очракта мәдәният тә, гореф-гадәтләр дә, ахыр чиктә милләт үзе дә юкка чыгасын аңлыйлар".

Татарстан парламентарие немец язучысына мәдәни хезмәттәшлек һәм мәгърифәт программалары белән алмашу кысаларында Германиядә татар әдәбияты антологиясен немец телендә бастырып чыгару мөмкинлеген карарга тәкъдим итте.

Роземари Титце үзенең Татарстан башкаласына Лев Толстой тормышын өйрәнү максатында килүен әйтте. Ул шулай ук Татарстанда милли мәгариф эчтәлеге белән кызыксынды һәм чираттагы китап чыгару планнарын сөйләде. 

● 28 майда Буа районында авыл җирлекләре башлыклары өчен халыкның эшлеклелек активлыгын күтәрү мәсьәләсе буенча зональ семинар-киңәшмә узды.Чарада Дәүләт Советы Рәисе Фәрит Мөхәммәтшин катнашты.
Утырышка кадәр чарада катнашучылар Боерган авылында фермерлар эше белән танышты. Иң элек, атлар үрчетү белән шөгыльләнүче Раил Хисамов фермасында булдылар. Алга таба кунаклар Гайнетдиновлар КФХсын карады. 1,5 млн сумлык грант алып, алар үзләре ферма төзегән. Миләүшә Гайнетдинова гаилә фермасында 119 баш мөгезле эре терлек, шул исәптән 35 савым сыеры исәпләнүен әйтте.

Киңәшмәдә Татарстан парламенты башлыгы Фәрит Мөхәммәтшин республикада авыл халкының кимүенә борчылуын белдерде.

“Татарстанда яшәүче  3 млн 700 мең кешенең авыл җирендә миллионнан кимрәге калуы – шөбһәле сигнал. Авыл халкы кими һәм картая. Шуңа авылларда социаль хезмәтләр үтемлелеге буенча тормыш дәрәҗәсен шәһәрнекенә кадәр күтәрү зарур. Авылларда эшлеклелек активлыгын арттыру актуаль бурыч булып кала. Ни өчен дигәндә, авылларда туган тел, традицияләр саклана. Бу безнең байлык", - дип белдерде Фәрит Мөхәммәтшин.

Ул авылларда тормышны җанландыру максатыннан республикада 30 социаль программа тормшыка ашырылуын һәм бу мәсьәләдә Татарстанга Россиядә тиңнәр булмавын әйтте. Ул, шулай ук, район үзәкләрендә боз сарайлары төзелеше тәҗрибәсе белән дә Татарстанның башка төбәкләрдән алдынгы булуын билгеләп узды. Аның сүзләренчә, быел республикада 28 авыл клубы, 10 башкарма комитет бинасы, 44 ФАП, 8 бассейн, 5 универсаль спорт залы, 133 спорт мәйданчыгы һәм модульле чаңгы базалары төзелеше ниятләнә.

Фәрит Мөхәммәтшин Россия Президенты Владимир Путинның Федераль Җыенга Юламасында да бик катлаулы бурычлар куйганын искәртте. “Безгә, халкыбызны берләштереп, куелган бурычларны Хөкүмәт белән берлектә хәл итәргә кирәк. Байлыкларыбызны куллана алырлык юлларны табарга кирәк. Терлекчелекне күтәрү тагын да кыен мәсьәлә. Бик четерекле эш бу – терлекнең токымын сайлаудан малны чалуга, итне эшкәртүгә кадәр. Терлекчелек продукциясе керемле санала, аны эшкәртү предприятие һәм төбәкнең бюджетын тулыландыру өчен өстәмә финанс ресурслары бирә. Авыл хуҗалыгы секторында начар эшләмәсәк тә, яңа импульс белән алга барырга кирәк", - дип белдерде ул.

Аның фикеренчә, авыл хуҗалыгы продукциясе сату һәм эш урыннары булдыруның нәтиҗәле формасы итеп кооперацияне атарга була. Ул республикада 100 гә якын кооператив булуын, әмма тагын да арттырырга кирәклекне әйте. “Хәзер уртак кооперацияләрен булдыручы тәвәккәл кешеләр, сөтне сатып алу бәясен төшерергә тырышкан заводка түгел, ә алып китеп, якын-тирә шәһәрләргә сата. Күптән түгел Комлы Ковалда бакчамда да сөткә чират торуларын күрдем. Анда сөтне 35 сумнан саттылар. Без кооперативлар кирәклегенә инандык. Сезгә читтән килеп эшләмәсләр, үзегез оештырырга тиешсез",- диде.

Фәрит Мөхәммәтшин 2020 еда Татарстанда ТАССРның 2020 еллыгы бәйрәм ителәчәген искәртте. “Бу датага бүгеннән әзерләнә башлагыз. Үз авылың, районнар үсешенә гомерен багышлаган, күңелен биргән халкыңның тарихы турында сүз бара. Аларның кайда җирләнгәннәрен карагыз, каберләрен тәртипкә китерегез. Бу безнең бурыч. Советлар чорында үз җиренең патриотлары күп иде. Нәкъ менә алар без бүген эшли торган базаны булдырган", - диде. Ул, шулай ук, 2020 елда 100 яшьлек юбилейларын билгеләп үтәчәк кешеләрне дә барларга күрсәтмә бирде.

Татарстанның Дәүләт Советы Рәисе  һәр авыл җирлегендә, ким дигәндә, 2-3 кооператив булдыру бурычын куйды.

"Мондый семинарларның нәтиҗәсен күрәбез. Беренчедән, бу аларны өйрәтү, бүгенге таләпләрне җиткерү мөмкинлеге. Авыл җирлекләре башлыкларының базар шартларын, мөмкинлекләрне аңлый торган кеше булуын телибез. Авылда эшлекле кешеләрнең активлыгын күтәрү зарур. Икенчедән, башлыклардан эш күрсәткечләре буенча сорауны арттырабыз, ни өчен дигәндә, Президент программалары белән республика бюджетыннан мөмкинлекләр арттырыла. Бу күпкырлы мәсьәлә, авылдагы халыкны саклап калып, эш белән тәэмин итеп, алар үстергән продукцияләрен шәһәрдә сатып, тормышларын уңайга салырга исәп. Районнарда, авылларда кооперативлар төзү мәсьәләсен күтәрдек. Элек бер генә - республика кулланучылар кооперациясе генә бар иде", - дип билгеләп узды Фәрит Мөхәммәтшин журналистларга

● 30 майда Сөткә сатып алу бәяләре төшкәндә, мөгезле эре терлекләрнең баш саны да кими һәм бу вакытта авыл эшмәкәрлеген иминиятләштерү аеруча актуаль, дип әйтте бүген Биектау районында җирле үзидарә башлыклары белән узган семинар-киңәшмәдә Татарстан Дәүләт Советы Рәисе Фәрит Мөхәммәтшин.
Фәрит Мөхәммәтшин апрель ахырында Федераль Җыен каршындагы Закон чыгару советы президиумы утырышында авыл эшмәкәрлеге иминияте механизмы турында уйлау кирәклеген инде тәкъдим иткәнлеген искә төшерде.

“Әлеге мәсьәлә ахыргача уйланып бетерелмәде. Илнең күп кенә төбәкләреннән утырышта катнашкан белгечләрнең күбесе бу мәсьәләгә җитди карады. Сөткә сатып алу бәяләре төшүдән зур югалтулар кичерәбез”, - диде ул.

Утырышта шулай ук җирле үзидарә һәм республика муниципаль берәмлекләр советының алга таба үзара эшчәнлеген карадылар.

Фәрит Мөхәммәтшин ел дәвамында һәр муниципаль берләшмәдә бер-ике кооператив булдыруны тәкъдим итте. Хәзерге вакытта Татарстанда 188 авыл кооперативы, шул исәптән 15 кредит кооперативы эшләп килә.

Парламент башлыгы шулай ук кооперативлар төзү буенча инструкция белән күрсәтмә әсбап булдырылачагын хәбәр итте.

Татарстан Премьер-министры урынбасары - Татарстан авыл хуҗалыгы һәм азык-төлек министры Марат Әхмәтов үз чыгышында районнар үсешендә кайбер күрсәткечләр динамикасы турында сөйләде. Фәрит Мөхәммәтшин республикадагы иң зур җирлекләрнең берсе - Питрәч районы Шәле авылы буенча канәгатьсезлек белдерде. Узган ел анда терлек саны кабат кимегән.

“Ике ел элек без сезне тәнкыйтьләгән идек инде. Хәзер янә 30 башка киметкәнсез”, - диде ул. Җирле үзидарә башлыгы авыл янында юл салыну сәбәпле, көтүлекләргә чыгу юлының өзелеп калганлыгын әйтте.

“Шәленең сөт ризыкларына Казан базарларында ихтыяҗ һәрвакыт зур. Безгә хәзер сыерларны йөртү өчен җир асты кичүе йә күпер төзергә кирәк буламы?” - диде Фәрит Мөхәммәтшин һәм бу мәсьәлә хакында Питрәч районы башлыгы белән фикерләшәчәген әйтте.

● 30 майда республика парламентында Татарстан Яшь закон чыгаручыларының I форумы булды. Чараны ачу тантанасында ТР Дәүләт Советы Рәисе урынбасары Римма Ратникова, Яшьләр эшләре һәм спорт министры урынбасары Рөстәм Гарифуллин, парламент комитетлары вәкилләре, муниципалитетларның яшь депутатлары, Татарстан районнарыннан сәяси партия вәкилләре катнашты.
Римма Ратникова  чарада катнашучыларны Дәүләт Советы Рәисе Фәрит Мөхәммәтшин һәм депутатлар исеменнән сәламләде.

«Законнар иҗат итү – ул чыннан да бик катлаулы процесс, әмма шул ук вакытта бик кызыклы да, – дип яшь закон иҗат итүчеләргә мөрәҗәгать итте Римма Ратникова, – кайвакыт тормышнын ниндидер  бер җирендә  хата булса,  аны бик тиз генә кулыңа каләм алып  тәртипкә китереп булыр кебек  тоела, әмма чынлыкта болай гади генә түгел».

Римма Ратникова «Законнарны бергә язабыз!» дигән парламент проекты турында да искә алды. Проектның инициаторы – Дәүләт Советы Рәисе Фәрит Мөхәммәтшин. Программаның төп максаты – закон чыгару органының закон чыгару инициативасы булган гражданнар белән уртак эшчәнлек алып баруы.

Аннан соң беренче закон чыгару форумында катнашучыларга Татарстан Яшьләр эшләре һәм спорт министры урынбасары Рөстәм Гарифуллин мөрәҗәгать итте.

Ул республикада яшьләр потенциалын тормышка ашыру өчен барлык шартлар да тудырылганын билгеләп үтте, 2017 елның рейтинг нәтиҗәләре буенча Россия Федерациясендә Татарстан Республикасының яшьләр сәясәте иң яхшы дип танылуын искә төшерде.

«Закон чыгару базасы өстендә эшләүдә инициативалы яшьләр булуы республика өчен бик мөһим. Шулай  позитив-революцион юнәлештә эшләвегез дә яхшы», – диде Рөстәм Гарифуллин.

Чара ахырында «Россиядә һәм Татарстанда закон чыгару процессы стадияләре» турында мәгълүмат белән Дәүләт Советы Хокук идарәсе башлыгы Марат Сөнгатуллин чыгыш ясады.

● 31 майда Дәүләт Советы Рәисе Фәрит Мөхәммәтшин Әлмәттәге 1нче мәктәпне йөз еллык юбилее белән котлады. Башта ул Әлмәт районы башлыгы Айрат Хәйруллин һәм “Татнефть” оешмасы җитәкчесе Наил Маганов белән мәктәпне карап чыкты, ә аннары Татар дәүләт драма театры бинасында узган тантанада катнашты. 
Бер гасыр вакыт узып, күпме сулар акса да, беренче мәктәп элек тә, хәзер дә үз кыйбласына тугры калды, милли йөзен үзгәртмәде дияргә була. Балаларда милли үзаң тәрбияләүне беренче урынга куйды һәм хәзер дә шулай. Әлеге юбилей уңаеннан нефтьчеләр төбәгенә Дәүләт Советы Рәисе Фәрит Мөхәммәтшин да килде.

“Бик күп шәхесләрне укытып чыгарган беренче мәктәп бөтен республика күләмендә олы горурлыгыбыз. Мин бу данлы вакыйга шаһиты булуым белән чиксез шатмын, - диде Фәрит Мөхәммәтшин, коллективны һәм укучыларны бәйрәм белән котлап. - Иң элек безнең өчен һәрвакыт өлге булып калачак һәм мәктәпнең матур башлангычында торган Мирза Каюм улы Таһировны искә алырга һәм аның якты истәлеге күңелләрдә мәңгегә булуын әйтергә кирәктер. Аның исеме мәктәп тарихында гына түгел, бөтен нефтьчеләр төбәгендә эре хәрефләр белән уелды һәм мәңгеләштерелде. Милли йөзе булган мәктәп әле дә үзенә тугры. Коллектив бердәм, көчле укучылар бар”.

Дәүләт Советы Рәисе мәктәптәге милли тәрбия системасының нык булуына басым ясады. "Бу мәктәпне төбәкнең "милли мәгариф бишеге" дияргә була, чөнки биредә милли рух хөкем сөрә, халыкчан тәрбия бирелә", - диде ул.

Тантанада мәктәп тормышында балкыган һәм үз өлешен керткән һәр мөгаллимне билгеләп уздылар. Фәрит Мөхәммәтшин озак еллар мәктәптә эшләгән укытучыларга Дәүләт Советы Рәисенең Рәхмәт хатын тапшырды. Моннан тыш, ул мәктәп коллективына Татарстан Президенты Рөстәм Миңнехановның Рәхмәтен дә җиткерде. Анда 1нче мәктәпнең Әлмәт төбәгендәге иң яхшы белем бирү оешмаларының берсе булуы турында әйтелә. Бүләкләр белән бергә матур мизгелләр дә күп булды. Район башлыгы Айрат Хәйруллин да алдынгы укытучыларга Рәхмәт хатлары тапшырды. “Беренче мәктәп һәрвакыт һәм һәрьяклап беренче булырга тиеш”, - диде ул.

Мәктәп уңышында һәм бүгенге бөтенлегендә иң элек «Татнефть» җәмгыятенең өлеше зур булуын да аерым атап үттеләр. Компания генераль директоры Наил Маганов та үз чиратында олы вакыйга уңаеннан мәктәп коллективына 1 млн сум сертификат һәм микроавтобус бүләк итте.

Мәктәпне шефлыкка алган «Татех» акционерлык җәмгыяте һәм аның генераль директоры Ирек Әкрамович Хәйруллин исә компьютер кабинетын яңартуга 1 270 000 сум күләмендә сертификат тапшырды

